
Shri Bhashyakara Mangalam

શ્રીભાષ્યકારમઙ્ગલમ્

શ્રીવાદિભીકરગુરુભિરનુગૃહીતં
॥ શ્રીઃ॥

॥ શ્રીમતે રામાનુજાય નમઃ॥
॥ શ્રીવાદિભીકરગુરવે નમઃ॥

શ્રીપરાઙ્કુશપાદાબ્જસુરભીકૃતમૌલયે ।
શ્રીવત્સચિહ્નનાથાય યતિરાજાય મઙ્ગલમ્ ॥ ૧॥
નાથપદ્માક્ષરામાર્યપાદપઙ્કજસેવિને ।
સેવ્યાય સર્વયમિનાં યતિરાજાય મઙ્ગલમ્ ॥ ૨॥
પૂર્ણાય પૂર્ણકરુણાપાત્રાયામિતતેજસે ।
માલાધરપ્રિયાયાસ્તુ યતિ રાજાય મઙ્ગલમ્ ॥ ૩॥
સંસેવ્ય યામુનાચાર્યમેકલવ્યોસ્મ્યહં ગુરોઃ ।
ઇત્યેવં વદતે નિત્યં યતિરાજાય મઙ્ગલમ્ ॥ ૪॥
શ્રીકાઞ્ચીપૂર્ણમિશ્રોક્તરહસ્યાર્થવિદે સદા ।
દેવરાજપ્રિયાયાસ્તુ યતિરાજાય મઙ્ગલમ્ ॥
શ્રીમદ્ગોષ્ઠીપુરીપૂર્ણદિવ્યાજ્ઞાં કુર્વતે મુદા ।
શ્લોકાર્યં ગૃહ્ણતે તસ્માત્ યતિરાજાય મઙ્ગલમ્ ॥ ૬॥
કૂરેશકુરુકાનાથદાશરથ્યાદિદેશિકાઃ ।
યચ્છિષ્યા ભાન્તિ તે તસ્મૈ યતિરાજાય મઙ્ગલમ્ ॥ ૭॥
ચરમશ્લોકતત્ત્વાર્થં જ્ઞાત્વાર્યાજ્ઞાં વિલઙ્ઘ્ય  ચ ।
દિશતે તં સ્વકીયેભ્યઃ યતિરાજાય મઙ્ગલમ્ ॥ ૮॥
શ્રીશૈલપૂર્ણકૃપયા શ્રીરામાયણમર્થતઃ ।
ભક્ત્યા યેન શ્રુતં તસ્મૈ યતિરાજાય મઙ્ગલમ્ ॥ ૯॥

શઙ્કરાદિકુદૃષ્ટીનાં બાહ્યાનાં નિધનાય ચ ।
શ્રીભાષ્યં કુર્વતે તસ્મૈ યતિરાજાય મઙ્ગલમ્ ॥ ૧૦॥
કુર્વન્નુપનિષદ્ભાષ્યં જગદ્રક્ષાં કરોતિ યઃ ।
દાયાયાઃ પરતન્ત્રાય ભાષ્યકારાય મઙ્ગલમ્ ॥ ૧૧॥
દ્રમિડોપનિષદ્વ્યાખ્યાં કાલયેતિ કૃપાબલાત્ ।
શાસતે કુરુકેશં તં ભાષ્યકારાય મઙ્ગલમ્ ॥ ૧૨॥
ગત્વા તુ શારદાપીઠં વૃત્તિં  બોધાયનસ્ય ચ ।
અવલોક્યાગતાયાસ્તુ ભાષ્યકારાય મઙ્ગલમ્ ॥ ૧૩॥
પરમાણુમૃષાવાદિવાદસંહારકારિણે ।
તસ્મૈ ભગવતે શ્રીમદ્ભાષ્યકારાય મઙ્ગલમ્ ॥ ૧૪॥
શ્રીમત્કુરઙ્ગપૂર્ણાય  શ્રીભાષ્યં વદતે સ્વયમ્ ।
પિત્રે સમ્પત્સુતસ્યાપિ ભાષ્યકારાય મઙ્ગલમ્ ॥ ૧૫॥
દત્ત્વા વૃષગિરીશસ્ય શઙ્ખચક્રે રમાપતેઃ
પરમપ્રીતિયુક્તાય ભાષ્યકારાય મઙ્ગલમ્ ॥ ૧૬॥
સન્ન્યાસં કુર્વતે કાઞ્ચ્યામનન્તસરસીતટે ।
વરદે ન્યસ્તભારાય ભાષ્યકારાય મઙ્ગલમ્ ॥ ૧૭॥
શ્રીમન્મહાભૂતપુરે શ્રીમત્કેશવયજ્વનઃ ।
કાન્તિમત્યાં પ્રસૂતાય યતિરાજાય મઙ્ગલમ્ ॥ ૧૮॥
શેષો વા સૈન્યનાથો વા શ્રીપતિર્વેતિ સાત્ત્વિકૈઃ ।
વિતર્ક્યાય મહાપ્રાજ્ઞૈઃ યતિરાજાય મઙ્ગલમ્ ॥ ૧૯॥
પ્રકૃષ્ટગુણપૂર્ણાય પ્રાપ્યાય સ્વાઙ્ઘ્રિસેવિનામ્  ।
પ્રપન્નસાર્થવાહાય યતિરાજાય મઙ્ગલમ્ ॥ ૨૦॥
વેદાત્મકપ્રમાણેન સાત્ત્વિકૈશ્ચ પ્રમાતૃભિઃ ।
પ્રમેયેણ સહ શ્રીમાન્ વર્ધતાં યતિશેખરઃ॥ ૨૧॥
ઇતિ શ્રીવાદિભીકરગુરુભિરનુગૃહીતં શ્રીભાષ્યકારમઙ્ગલં  સમ્પૂર્ણમ્ ।
॥ શ્રીવાદિભીકરગુરવે નમઃ॥

